
Зегьметдин 
чкаяр жеда!

1-сентябрдиз, чирвилерин 
Юкъуз, РД-дин Кьил Сергей 

Меликов Ахцегь районда хьана

Чирвилерин югъ 
мубаракрай!

(Луткунрин школа ачухунин митингдал райондин 
кьил О.М.Абдулкеримован тебрик)

Сифте нубатда ада вичин 
заместителар, РД-дин 
Гьукуматдин членарни 

галаз Луткунрин хуьре цIийи 
школа ачухунин мярекатда иш-
тиракна. Къейдин, и школа РФ-
дин «Образование вилик тухун» 
госпрограмма уьмуьрдиз куь-
чуьрмишунин сергьятра аваз 
эцигна. Ана 400 ученикдин чка 
ава. ЦIийи школадин дарамат 5 
корпусдикай ибарат я. Школада 
спортзал, пищеблок, актовый зал, 
библиотека, спортдин ачух май-
дан ава. Гьар са класс вичик ин-
терактивный доска, акустикадин 
система, куьруь фокусдин про-
ектор, моноблок ва компьютер 
акатзавай кIелунин комплексдал 
тадаракламишнава. 

– Гьуьрметлу юлдашар, къе 
чна лишанлу вакъиада – вичихъ 
чарасуз тир вири кабинетар, 
агалкьзавай несилдиз чирвилер 
ва тербия гунин алай аямдин 
такьатар, классдилай къецепа-
тан кIвалах тухун патал къулай 
чкаярни галай 400 ученикдивай 
кIелиз жедай цIийи школа ахъаю-
низ талукь мярекатда иштиракза-
ва. Зун а кардихъ кIевелай инан-
миш я хьи, ихьтин школа кардик 
акатуни гележегда райондин 
агьалийрихъ илимда, искусство-
да ва спортдин рекье агалкьунар 
хьуниз къуллугъда, – лагьана РД-
дин кьил С.Меликова инал кIватI 
хьанвайбурун вилик экъечIна ра-
хуналди ва цIийи школа эцигунин 
кIвалахда иштиракай вирибуруз 
вичин патай рикIин сидкьидай 
чухсагъул малумарна. 

Региондин кьили гьакIни 
1-сентябрдиз Дагъустанда чпе 
1206 ученикдиз чка авай мадни 
цIийи 3 школа ахъайзавайди 
къейдна. Гьукуматдин гьар жуьре 
программайрин сергьятра аваз 
РД-да исятда 100 школадин, 50 
далайни гзаф аялрин бахчайрин 
эцигунар кьиле физва. Абурукай 
74 объект алай йисуз ишлемишиз 
вахкудайвал я. Идалайни гъейри, 
цIи республикадин 191 школада, 
гьа жергедай яз Ахцегь райондин 
3 школадани, 210 дарамат капи-
тальныйдаказ ремонт хъувунва. 

Гуьгъуьнай Сергей Мелико-
ва муаллимризни чирвилерин 
Югъ мубаракна. Республикадин 
Кьили къейд авурвал, муаллим-
ри аялриз чи тарих ва культура 
кIанарзава, абуруз чпин алакьу-
нарни бажарагъар вилик тухуз 
куьмек гузва.

– Зун кIевелай а кардихъ 
инанмиш я хьи, муаллимрин куь-
мекдалди чи аялри алай аямдин 

муракаб месэлайрай кьил акъуд-
да. Школа куьтягьна абур хайи 
республикадин хушбахт гележег 
патал чи вилик акъвазнавай ме-
сэлаяр лайихлудаказ гьялунив 
эгечIда. Куьн гьар са карда чи 
бубайрин ва чIехи бубайрин бар-
каллу къазанмишунриз вафалу 
хьун чарасуз я. Къуй квехъ вири-
дахъ чандин мягькем сагъвал ва 
уьмуьрда еке агалкьунар хьурай, 
– лагьана С.Меликова.

Ахпа гаф «Ахцегь район» 
МР-дин кьил Осман Абдулкери-
мова къачуна. – Малум тирвал, 
образованиедиз ийизвай инве-
стицияр чи гележегдиз ийиз-
вай инвестицияр яз гьисабзава. 
Чирвилер къачун патал аялриз 
тешкилнавай шартIарилай абу-
рув ерилу образование агакьун 
хейлин дережада аслу я. Лап са 
тIимил вахт идалай вилик Лут-
кунрин хуьруьн аялри школадин 
куьгьне дараматда, пуд сменада 
кIелзавай. Къе лагьайтIа, ина 
цIийи школа кардик акатнава. 
Гьам аялар ва гьамни муалли-
мар патал ина чарасуз тир вири 
шартIар яратмишнава. 

Гуьгъуьнай инал чкадин аял-
рин музыкадин ансамблри чпин 
алакьунар къалурна. Мярекат 
шадвилин гьалара яру лентI 
атIуналди куьтягь хьана. 

РД-дин Кьил Сергей Меликов 
чи республикадин Минобрна-
укадин регьбер Я.Бучаев, РД-
дин Минстройдин Кьил Артур 
Сулейманов, Республика рекъ-
емрин жигьетдай вилик туху-
нин министр Юрий Гьамзатов, 
эцигунрин подрядчик ва шко-
ладин директор галаз школадин 

цIийиз акъайнавай дараматдиз 
килигна. Региондин регьберди 
цIийи школа мадни къулайдиз 
туькIуьрунихъ ракъурнавай са 
жерге теклифар гана. Ада гьакI 
и школадин муаллимрихъ ва 
техперсоналдихъ галазни суьгь-
бетна. 

Дагъустандин Кьил 
С.Меликова Луткунрин 

школада ислягьвилин тарс 
тухвана 

Тарс ачухуналди, Дагъустан-
дин регьберди кIватI хьанвай-
бурун рикIел исятда  РФ-дин 
кьушунри Донбассда женгинин 
махсус операция кьиле тухуз-
вайди, ана агъзурралди дагъу-
станвийри чпин намусдин буржи 
гьакъисагъвилелди тамамарза-
вайди, чун вири ислягьвал хуьн 
патал чалишмиш хьун важиблу 
тирди рикIел хкана. – Чи хайи 
чилел ислягьвал хуьн патал чна 
вирибуру алахъунар сад авун 
чарасуз я. Им чи къенин тарсу-
нин асул фикир жезва, – лагьана 
Сергей Меликова. 

Ада гьакIни къейдна хьи, 
чIехибурухъ галаз санал аялрини 
школадин уьмуьрда активвилел-
ди иштирак авун чарасуз я. Аял-
рал са гьихьтин ятIани фикирар 
илитIун герек туш, абуруз чпиз 
гьакъикъатдани бегенмиш тир 
крарал машгъул жедай мумкин-
вал гана кIанда. Шаксуз, аялрини 
школада тайин къайдайрал, тар-
сарин расписаниедал амал авун 
чарасуз я. Абуруз кIелдай заве-

Дагъустанда кIвачин къа-
парин производство ар-
тмишдай кьетIен проект 

фикирдиз къачунва. Адан карха-
наяр, сифте нубатда, Махачкъа-
лада, ахпа Каспийск, Буйнакск 
шегьерра эцигда.  6 миллиард 
манат инвестицияр желбуналди, 
12 агъзур зегьметдин чкаяр ярат-
мишзавай и проект алай вахтунда 
республикада лап кар алайди яз 
гьисабзава. 

Гьуьрметлу Сергей Алимович! 
Гьуьрметлу мугьманар, муалли-
мар, аялар ва абурун диде-бубаяр! 
Къе чи райондин тарихда лишанлу 
югъ я. Ина хьтин вакъиа таххьана 
са шумуд 10 йисар тир. Хъсандиз 
малум кар я хьи, образованидин 
хилез ийизвай инвестицияр – им 
чи гележегдиз ийизвай инвестици-
яр я. Чна чи аялри дерин чирвилер 
къачун патал гьихьтин шартIар 
яратмишайтIа, гьадалай образова-
ниедин ерини аслу жеда. 

Лап са тIимил вахт идалай вилик 
Луткунрин хуьруьн аялри вич гьеле 
яргъал тир 1928-йисуз эцигнавай, 
саки хаталу гьалдиз атанвай дара-
матда чирвилер къачузвай. Аялри 
пуд сменадин къайдада, хъуьтIуьз 
«буржуйка» пичерин куьмекдал-
ди чимизавай классра кIелзавай. 

Амма къе луткунви аялрин вилик 
виче 400 ученик патал чка авай, 
тадаракламишнавай кабинетарни, 
библиотекани, спортдин ва актовый 
заларни, къулай столовыйни галай 
цIийи школади ракIарар ахъайнава. 
Ина гьам муаллимар ва гьамни 
аялар патал чарасуз вири шартIар 
яратмишнава. За квез и вакъиа 
рикIин сидкьидай мубаракзава. И 
жуьредин цIийи идараяр ачухуни 
чи республика яшайишдинни эко-
номикадин рекьяй агалкьунралди 
вилик физвайди къалурзава. Лут-
кунрин хуьруьн цIийи школа чир-

вилер гунин пуд сменадин режим 
арадай акъудунин программадай 
физва. 

Дуьшуьшдикай менфят къачу-
налди, заз цIийи школа ахъаюник 
чпин алахъунрин ва зегьметдин 
еке пай кутур уьлкведин руко-
водстводиз, РД-дин Кьил Сергей 
Алимович Меликоваз, Дагъустан 
Республикадин Гьукуматдин кьил 
Абдулмуслим Муьгьуьдинович 
Абдулмуслимоваз, РД-дин образо-
ванидин министр Ягья Гьамидович 
Бучаеваз, «Капитал» ООО-дин 
эцигунардай компаниядин регь-
берриз рикIин сидкьидай чухсагъул 
малумариз кIанзава.

Зун а кардихъ кIевелай инанмиш 
я хьи, и школа гележегдани гьамиша 
лап хъсанбурун жергеда жеда. Адан 
педколлективди виликан йисара ина 
арадал атанвай хейлин хъсан адетар 
хуьда ва абур артухарда. Къуй куь 
школадин педколлективдихъ еке 
агалкьунар ва ученикрихъни дерин 
чирвилер къачунин карда къасту-
нин кIевивал хьурай!

Гьуьрметлу райондин педагогар, 
чи школайрин ученикар ва абурун 
диде-бубаяр! 1-сентябрь, чирвиле-
рин Югъ, чаз вирибуруз багьа ва 
мукьва сувар я. Адалай чирвиле-
рин алемдиз тухузвай кьетIен рехъ 
башламиш жезва. Школада дерин 
чирвилер къачун уьмуьрда гьар 

са касдихъ агалкьун хьунин бине 
я. Чун квевай школада дерин чир-
вилер къачуз хьун патал кIевелай 
чалишмиш жезва. Къе Луткуна 
цIийи школа ахъайнава. Гьа са вах-
тунда чна Ахцегьрин 1-нумрадин, 
КьакIарин ва Цуругърин школаярни 
капитальныйдаказ ремонтнава. 
Алай йисан эхирдалди чна районда 
образованиедин мад кьве идара 
ачухун фикирдиз къачунва. 

Квез вирибуруз чирвилерин 
Югъ мубаракрай! Къуй алукьна-
вай кIелдай цIийи йис куьн патал 
бегьерлуди ва итижлуди хьурай!   

Ахцегьрин къеле 
туькIуьр хъийида1

ТАРИХДИН ИМАРАТАР ХУЬН

Сентябрдин эвелра Дагъ-
устандин Кьил Сергей 
Меликова федеральный 

метлебдин культурадин ирсинин 
объект тир Ахцегьрин машгьур 
къеле хуьнин месэладай махсус 
совещание кьиле тухвана. Ам баш-
ламишдалди региондин регьберди 
вичи къеле кIвачел ахкьулдунин 
чарасузвилел гегьенш обществен-
ностдин фикир желб авур ва талукь 
тир теклиф гваз экъечIай РД-дин 
Халкьдин Собранидин депутат 
Имам Яралиеваз чухсагъул ла-

гьана. Сергей Меликова къейд-
на хьи, туриствилин жигъирри 
культурадин объектрин тарихдин 
къимет терг авуниз рехъ гана 
виже къведач. Эгер абуру халкь 
гележегда илимдин, культурадин 
ва руьгьдин рекьяй вилик финин 
бине, гележегдин несилар патал 
адан къимет хуьз куьмекзаватIа, ан-
жах и дуьшуьшда ихьтин имаратар 
туристар патал килигиз лайихлу 
чкаяр яз ишлемишиз жеда. «Ах-
цегьрин къеле, Хуьруьгрин хуьре 
авай Жуьмя мискIиндин минара ва 
культурадин ирсинин хейлин маса 
объектар сифте нубатда илимдин 
кIвалах патал бине хьун лазим я», 
– къейдна Сергей Меликова. 

Совещанидал рахай Дагъустан-
дин культурадин ирс хуьнин рекьяй 

Агентстводин руководитель Ма-
хач Мусаева кIватI хьанвайбуруз 
культурадин ирсинин объект авай 
гьалдикай, ам хуьнин къайдадикай 
ва алай аямдин шартIара ам ишле-
мишунин мумкинвиликай малумат 
гана. Докладчиди къейд авурвал, 
культурадин ирсинин объект хуьн 
патал виридалайни хъсан шартI ам 
активвилелди кардик хьун я. Адан 
гафаралди, вичин саки 200 йисан 
тарихдин девирда Ахцегьрин 
къеледи важиблу военный объект, 
округдин администрация, дустагъ, 

образованидин идара, производ-
стводин цехар яз къуллугъна. Ам 
садрани буш яз амукьзавачир, 
активвилелди ишлемишзавай ва 
«яшамиш жезвай». Гьа са вахтунда 
имаратдин сергьятра ам чукIуниз 
таъсирзавай кIвалах кьилиз акъу-
дун къадагъа авунва. 

Инал къейд авурвал, памятник 
хуьн патал намуслу инвестор желб 
авунин гереквал ава. Ада про-
ектдай реставрациядин кIвалахар 
кьилиз акъуддай, талукь тир ор-
ганрин гуьзчивилик кваз тарихдин 
и памятник алай аямдин шартIара 
ишлемишун патал гьазурдай. 
Эхирдай Сергей Меликова лагьай-
вал, и месэлади галай-галайвилин 
гьерекатар истемишда. Ам чи 
дикъетдин юкьва жеда.

денийра гаджетар ишлемишдай 
ихтиярни авач. 

Аялрин майилвилер гьевес-
ламишунин месэладал акъвазу-
налди, республикадин регьберди 
факультативный ва кружокрин 
кIвалах аялрихъ галаз гекъигна 
тешкилун теклифна. ЦIийиз 
ахъайнавай школадихъ лагьайтIа, 

и кар патал чарасуз тир вири 
шартIарни тадаракар ава. Ида-
лайни гъейри, С.Меликова аялар 
гьуьлел ва я алачухарни гваз 
дагълариз тухун тешкилунин 
мумкинвилелни дикъет желбна. 
Чпин нубатда, школьникри ре-
спубликадин Кьилиз рикIин сид-
кьидай чугъсагъул лагьана ва ада 
гайи цIийи теклифар хушвилелди 
кьабулна. 

Хуьруьгрин хуьре авай 
Жуьмя мискIиндин минара 
цIийикIа тукIуьр хъийида

1-сентябрдиз Ахцегь районда 
рабочий мугьманвиле хьайи вах-
тунда Дагъустандин Кьил Сергей 
Меликов Хуьруьгрин хуьре авай 
Жуьмя мискIиндин минарадизни 
килигна. Вичин кьакьанвал 22 
метрдиз барабар тир и минара 

1637-1638-йисара чкадин диндин 
ва общественный деятель Баба 
Нуруллагьан пулдин такьатралди 
эцигайди я. 1966-йисуз хьайи 
зурба залзаладилай кьулухъ 
мискIиндин минарадин цлара 
хъиткьерар арадал атана, абур 
къвердавай еке жезва. 

Инал Республикадин культу-
радин ирс хуьнин рекьяй Агент-
стводин регьбер Махач Мусаева 
малумарайвал, алай йисуз чпин 
идаради кьиле тухвай экспер-
тизади къалурайвал, и хуьруьн 
мискIиндин минарадин цла ара-
дал атанвай хъиткьер зур йисан 
вахтунда яргъивилихъ метрни зу-
ран ва гьяркьуьвилихъни, юкьван 
гьисабдалди, са сантиметрдин 
еке хьанва. Алай вахтунда Хуь-
руьгрин мискIин хаталу гьалда 
авайди яз гьисабна, аниз инсанар 
ракъурзавач. Ада и объект энгел 
тавуна къайдадиз хкун чарасуз 
тирди къейдна. Сергей Мели-
кова бегьерлудаказ кIвалахунай 
ва арадал хкунин серенжемар 
гьазуруниз куьмек гунай Агент-

стводин регьбердиз чухсагъул 
малумарна. 

– Виридалайни вилик чна 
мискIиндин минара чкIунин 
хаталувал алудна кIанда, ахпа 
тарихдин и памятник арадал 
хкун патал махсус компаниядин 
пешекарриз теклифда, – лагьана 
региондин кьили. Къейдин, Кьи-
блепатан Дагъустандин культо-
вый архитектурадин чешне тир 

Хуьруьгрин Жуьмя мискIиндин 
минара культурадин ирсинин 
федеральный метлебдин объект 
яз гьисабзава. Ам Росэменнидин 
балансдал ала. 

Кьиблепатан Дагъустанда 
рабочий мугьманвиле хьайи 
вахтунда Дагъустандин Кьилин 
Врио Сергей Меликов Хуьруь-
грин хуьре авай образованиедин  
«Люминари» Центрдизни фена. 
И чкада Дмитрий Корюхинан 
регьбервилик кваз 120 аялдиз 
чирвилер гузва. Абур патал лап 
хъсан шартIар тешкилнава. Аял-
рихъ ина чIалар чирунал, спорт-
дал машгъул жедай, илимда 
цIийивилер чирдай, чпи итиж ий-
извай вири месэлайрай чирвилер 
деринардай мумкинвилер ава. 

А х ц е г ь а  РД - д и н  К ь и л 
С.А.Меликов вич «Хуьрерин 
территорияр комплексныйдаказ 

вилик тухун» госпрограммадин 
сергьятра аваз башламишай 1500 
кас гьакьдай спортдин гзаф хи-
лерин комплексдин эцигунрихъ 
галазни таниш хьана. И объект 

2022-йисан эхирдалди ишлеми-
шиз вахкун планламишнавай. 
Амма эцигунрин ва къенепатан 
кIвалахар кьиле тухунин зайиф 

еришри и комплекс тайинарнавай 
вахтунда ишлемишиз вахкуз хьун 
шаклувилик кутазва. Гьавиляй 
Сергей Меликова и месэла гьялун 
вичин гьар йикъан дикъетдик 
кутунва. Ада мукьвал-мукьвал 
эцигунрал кIвалахар физвай гьал 
чирзава. Ахцегь райондиз атай 
вахтунда ада гьам заказчидин ва 
гьамни подрядчидин векилрихъ 
галаз суьгьбетарна ва и эцигунар 
жезмай кьван фад куьтягьарун 
патал са жерге цIийи тапшуругъ-
ар гана. 

Идалай кьулухъ регион-
дин кьил СтIал Сулейманан 
тIварунихъ галай 1-нумрадин 
АСОШ-диз фена ва Цуругърин 
хуьруьн юкьван школа капиталь-
ныйдаказ ремонтзавай гьалдихъ 
галаз таниш хьана. 1-нумрадин 
АСОШ 30-йисалайни вилик эциг-
навайди я. Ана са сменада 720 
аялдивай кIелиз жеда. Амма алай 
вахтунда ина 760 аялди кIелзава. 
Алай йисуз вичикай суьгьбет 
физвай школани республикадин 
маса саки 200 школадихъ галаз 
санал капитальныйдаказ ремонт 
авунин президентдин програм-
мадик акатнава. Бюджетдин 
пулдин такьатрин гьисабдай и 
школада къав дегишнава ва гьакI 
къенепатан ремонтдин кIвалахар 
тамамарнава. 

Кьиле тухванвай кIвалахрихъ 
галаз таниш хьайдалай кьулухъ 
РД-дин кьил С.Меликова элек-
тропроводка авай гьалдиз, патав 
гвай чил къулайдиз туькIуьруниз 
ва школа террориствилин гье-
рекатрикай хуьниз талукь яз са 
жерге теклифар гана. Жавабдар 
ксарал лап куьруь вахтара ки-
мивилер арадай ахкъудун тап-
шурмишна. Школадин классра 
Сергей Меликова ученикрихъ 
галазни суьгьбетарна. Ахцегьрин 
хуьре аялриз ерилу образование 
гун патал шартIар тешкилунин 
рекьяй абурухъ авай фикирриз 
итиж авуна. И юкъуз вичел ре-
гиондин регьберди кьил чIугур 
Цуругърин хуьруьн юкьван шко-
ладани са корпусда ремонтдин 
кIвалахар тухузва. Ина къав 
цIийи хъийизва. Электропровод-
ка дегишзава. Гьам къенепатай ва 
гьамни къецепатай цлар къайда-
диз хкизва ва икI мад. Ина саки 
90 процент кIвалахар тамамар-
нава. Пешекаррин фикирдалди, 
школадин муькуь корпус къай-
дадиз хкиз тежедай гьалда ава. 
Гьавиляй Республикадин Кьил 
С.Меликова жавабдар органриз 
и хуьре кIелдай цIийи корпус 
эцигуниз талукь яз теклифар 
гьазурун тапшурмишна. 

Чкайрал фейидалай кьулукъ 
Дагъустандин Кьили Ахцегь рай-
ондин руководстводихъ галаз со-
вещание кьиле тухвана. Анал ада 
яшайишдин идарайрин эцигунар 
ва абур ремонт авун тешкилдайла 
бязи кимивилериз рехъ гунай 

муниципальный къуллугъчийриз 
замечанияр авуна ва арадал атан-
вай гьалар энгел тавуна туькIуьр 
хъувун патал тапшуругъар гана.

...Сергей Меликов – Ахцегь районда

Дуьньядин чемпиондихъ 
галаз гуьруьш

СПОРТ

Ахцегь райондин кьил 
Осман Абдулкеримов 
2022-йисан дуьньядин 

кIвенкIвечивал патал гъалибчи-
дихъ (азаддиз кьуршахар кьунай 
U-20), Ахцегьрин хуьруьн агьали 
Жабраил Гьажиевахъ галаз гуь-
руьшмиш хьана. Гуьруьшда гьакI 
райондин депутатрин Собранидин 
председатель Абдулкерим Палчае-
ва ва райондин кьилин заместитель 
Вадим Агъасиева иштиракна. 
Жабраилаз нубатдин гъалибвал 
мубарак авуналди, райондин кьили 
къейд авурвал, муниципалитет-
дин агьалийри адан агалкьунрал 
дамахзава ва гьамиша адахъ рикI 

кузва. Идалайни гъейри, ада а кар-
дихъ инанмишвал къалурна хьи, 
Жабраилан кардиз вафалувили ва 
пешекарвили гележегдани Ахцегь 
райондин агалкьзавай несилдин 
сагълам уьмуьр арадал гъуниз 
куьмекда. 

Гуьруьшдин вахтунда адан 
иштиракчийри спортдикай, му-
ниципалитетдин агалкьунрикай, 
къенин юкъуз жегьилрихъ авай 
итижрикай суьгьбетна. Гуьруьш-
дин эхирдай Осман Абдулкеримова 
спортсмендив Чухсагъулдин чар 
ва райондин администрациядин 
патай пишкеш вахкана.     

1. Лезгийри «Лезгинкадал» 
кьуьлзавачирни?

«ЛЕЗГИНКА» НИН КЬУЬЛ Я?!

(кьилдин ксарин фагьумсуз тестикьарунрикай ва абур инкар авуникай)

«Лезгинка»… Урус чIалал 
рахазвай инсанрин алемда и га-
фунихъ галаз таниш тушир ксар 
тIимил жагъида. Къуй гзафбурун 
кьил хореографиядин ва этно-
логиядин кьетIенвилерай акъат-
навач, амма абурукай гьар садан 
зегьинда тамашиз хуш, дирибаш 
кьуьлуьнин экуь къамат ава. Ада 
руьгь, гуьрчегвал ва кавказдин 
культурадин вичиз хас лишанар 
саднава. Гьеле 19-асирдин юкь-
вара и кьуьлуьни вири Россиядин 
империяда гегьенш машгьурвал 
къачуна. Гьа и девирдал Кав-
каздихъ галаз адан мукьвал та-
нишвал, региондин чилер адан 
къурулушдик кутун, гьакIни гзаф 
йисарин Кавказдин дяведин къиз-
гъин вахт гьалтзавай эхир. 

Гьайиф хьи, и кьуьлуьнин 
кьетIенвилин, адан тарихдин, гьа 
жергедай яз тIвар арадал атунин, 
семантикадин дерин ахтармишу-
нар лап тIимил ава. ««Лезгинка» 
нин кьуьл я? ТIварцIин этимио-
логия, кьуьл арадал атун ва адан 
хореографиядин тIебиат» кьил 
гана (Антропологиядин вестник 
47(3):155-168 2019-йис) Ильгьам 
Гьажимурадова кхьенвай макъа-
лада «Лезгинкадин» тIебиатдин, 
адан тарихдин ва ада тунвай ли-
шандин коддин гъавурда тунин 
алахъун ава. Ам надир ва махсус 
кIвалахрикай сад я. Авторди 
гьахълудаказ а кар къейдзава хьи, 
уруз чIалан и гаф арадал атун 
(Кавказдин халкьари чпин кьуь-
лериз гьар жуьре тIварар гузва) 
Кьиблепатан Дагъустандихъ, тай-
индаказ лагьайтIа – лезгийрин эт-
нокультурадихъ галаз алакъалу я. 

Гьажимурадов вичин макъала-
да Кавказдин халкьарин кьуьлер 
ахтармишзавай искусствове-
дениедин доктор, Адыгеядин 
госуниверситетдин музыкадин 
теориядин, тарихдин ва музы-
кадин тербиядин методикадин 
кафедрадин профессор Анна 
Соколовадин фикиррал бинела-
миш жезва. Кьилди къачуртIа, 
«Циркумпонтийский лезгинка» 
кьил алаз кхьенвай адан макъа-
лада къейдзавайвал, ««Лезгинка» 
арадал атунин чIехи пай кьисаяр 
лезгийрин фольклордихъ галаз 
алакъалу я». Идалайни гъейри, 
Соколовади халкьдин «Шарвили» 
эпосда «Лезгинка» арадал атуни-
кай кхьизва. 

Гила «Лезгинкадиз» гузвай 
энциклопедиядин тестикьарунриз 
килигин. Месела советрин чIехи 
энциклопедияди агъадихъ галай 
баян гузва: ««Лезгинка» лезги 
халкьдин (Дагъустан АССР) 
кьуьл я. Ам вири Кавказ тирвал 
чкIанва».  Британиядин тIвар-ван 
авай энциклопедия: ««Лезгинка» 
Кавказдин лезги халкьди ара-
дал гъанвай халкьдин кьуьл я». 

И кьуьлуьнин тIвар арадал атунин 
маса логика фикирдиз гъун четин 
я. ГьикI лагьайтIа, Россиядин 
тамашачидиз ам сифте яз лезгий-
рихъ аваз акуна ва и кьуьлуьниз 
талукь тир тIварни гана. Гележег-
да лагьайтIа, и тIвар Кавказдин 
дибдин халкьарин кьуьлериз 
ухшамиш еке дестедиз гана.

ЯтIани малуматрин тамам 
азадвилин ва фикиррин ачухви-
лин алай девирда кьилдин авторри 
аламатдин ва фагьумсуз фикир 
лугьузва, гуя лезгийри «Лезгин-
кадал» кьуьлзавачир. Кьилди 
къачуртIа, ихьтин «фикир» «ТВ 
БРИКС»-дин халкьарин арадин 
медиасетдин «Кьуьлерин чIал» 
программадин 11-выпуск яратми-
шайбуру малумарна. Ам идалай 
вилик компаниядин официаль-
ный сайтда, гьакIни Youtube ва 
Rutube тIварар алай адан каналра 
тунвай. Видеодин 30-секундда 
передача тухузвай Александр Ко-
нонова лугьузва: «…Къе заз куьн 
«Лезгинкадихъ» галаз танишариз 
кIанзава. И кьуьлуьникай гьар 

садаз ван хьанва. Амма гзафбуруз 
чидач хьи, лезгийри – Дагъустан-
дин Кьиблепата яшамиш жезвай 
халкьди – «Лезгинкадал» садрани 
кьуьл авурди туш…» Гьуьжет 
алай ихьтин тестикьаруниз жаваб 
яз ада са чешмедални бинеламиш 
тахьана гъавурда тунвач. 

Ихьтин тезисдин фагьумсуз-
вилиз, гьайиф хьи, передача ярат-
мишайбуру фикир ганач. Гьатта 
«Лезгинка» тIвар гьикI ятIани 
кьуьлуьниз дуьшуьшдай ганвайди 
ва ам лезгийрихъ галаз алакъалу 
туширди гьисаба кьуртIа, бес ву-
чиз кьилди къачунвай Кавказдин 
халкьди вирибурулай тафаватлу 
яз «Лезгинкадал» кьуьлнач? «Лез-
гинка» и ва я маса жуьреда Кав-
каздин вири маса халкьарихъ ава 
эхир. «Лезгийри «Лезгинкадал» 

садрани кьуьл авурди туш» тести-
кьарун эсиллагь гьакъикъатдив 
кьазвач. Им, месела, «Урусри са-
драни «Калинкадал» ва я «Бары-
нядал» кьуьл авурди туш», «Чехри 
са сефердани «Полькадал» кьуьл 
авурди туш», «Полякри са сефер-
дани «Мазуркадал» кьуьл авурди 
туш» гафарив гекъигиз жеда. 

Бахтунай хьиз, лезгийрин 
федеральный милли культурадин 
автономияди «ТВ БРИКС» -дин 
генеральный директор Жанна 
Толстиковадин тIварунал офици-
альный арза кхьейдалай кьулухъ 
къейднавай макъала гьам меди-
асетдин официальный сайтди-
лай ва гьамни адан амай вири 
интернет-ресурсрилай алудна. 
Идахъ галаз санал багъишламиш 
авунни тIалабна. «ТВ БРИКС» 
-дин руководстводи гележегда 
тапан малумат чкIунин вилик пад 
кьуналди, камаллувал ва пешекар-
вал къалурна. Акси дуьшуьшда 
им лезги халкьдин культурадин 
ирсинал хъен вегьин жедай. 

Умуд кутаз жеда хьи, Рос-
сиядин халкьарин культурадин 
ирсинихъ галаз алакъалу ихьтин 
жуьредин гъавурда авачир къун-
дармайрин арзайрин кьадар геле-
жегда къвердавай тIимил жеда. И 
хиле авай гьалар хейлин хъсанару-
низ «О нематериальном этнокуль-
турном достоянии Российской 
Федерации» тIвар алай Федераль-
ный закон кьабулуни таъсирда. 
Гьа са вахтунда «рагъэкъечIдай 
патан» культурадин еке таъсирдик 
акатнавай чи халкьдин адетрин, 
гьакъикъи хореографиядин ва 
музыкадин искусство чирунин, 
кIвачел ахкъулдунин ва машгьур 
авунин рекьяй гележегдин кIвалах 
кьиле тухунихъ акьалтIай чIехи 
метлеб ава.

СССР-дилай СНГ-дал
ЖУРНАЛИСТДИН КЪЕЙДЕР

Нариман ГЬАЖИЕВ, 
РФ-дин журналистрин 
Союздин член,
зегьметдин ветеран

Алай йисан декабрдиз, вич 
къе амачтIани, вири рос-
сиявийрин ва гьакI къе 

адан къваларив гвай суверенный 
(аслу тушир) уьлквейрин сад тир 
ватан яз хьайи СССР-дин 100 йис 
тамам жезва. Кагьулвал аватIани 
ва официальный властди и вакъиа 
къейд тавуртIани, прессада тарих-
дин и гьакъикъатдикай ихтилатар, 
рикIел хкунар яваш-яваш пайда 
жезва. Гьеле гьар россиявидиз 
«СССР-дин виш йис» къейдза-
вай памятный (рикIел хкунин) 
медаль теклифиз ва я пишкешиз 
гьазур хьанва. Тарих михьиз зи-
гьиндайни кваз акъудна тергиз 
кIанзавай шартIара им пис кар 
жедачир. Къенин несилриз-же-
гьилриз, гьакI школьникриз СССР 
вич вуч лагьай гаф ятIа, ам гьикI 
расшифроватзаватIа (кIелзаватIа) 
бажагьат чида. Гьич тахьайтIа 
гзафбуруз. Гьеле ам гьинай, гьикI 
арадал атайди ятIа, адан тарих чир 
тахьуникай чун рахазвач.

Вишни вад йис идалай вилик 
пачагьдин Россияда инкъилаб 
гъалиб хьана рабочийринни (фя-
лейрин) лежберрин цIийи уьлкве 
– РСФСР арадал къвезва (Рос-
сийская Советская Федеративная 
Социалистическая Республика). 
СССР уьлкведин къурулуш яз ре-
волюция хьайи вад йисалай ахпа 
арадал къвезва. ГьикI лагьайтIа, 
Россиядин пачагьдин империядик 
квай къерехда авай – Западдин, 
Кавказдин, Средний Азиядин 
халкьарин милли уьлквейра ре-
волюционный гьерекатар-гьуь-
жетар, дявеяр давам жезмай, 
иллаки Западдихъ – Украинада 
белогвардейчийринни анархи-
стрин, Кавказда мусаватистрин 
(Азербайджан), дашнакрин (Ар-
мения) – (чкадин контрреволю-
ционный къуватар-партияр), эсер-
ринни меньшевикрин (Грузия), 
басмачрин (ярумчух феодальный 
реакциядин къуватар) Средний 
Азия, бандитринни буржуазно-
реакционный къуватрин партий-
ри ва маса гьахьтин тешкилатри 
Россиядин революция (инкъилаб) 
кьабулзавач, чпин майданра адан 
идеяяр, нетижаяр, кесиб кентчи 
халкьдин алахъунар тергиз ва ба-
мишариз къати женгера гьатзава.

СССР тIимилбурулай баш-
ламиш жезва. Сифте адак кьуд 
союзный республика акатзава 
– РСФСР (Россия), УССР (Укра-
ина), БССР (Белоруссия), ЗСФСР 
(Азербайджан, Армения, Грузия). 
Гуьгъуьнин йисара уьзбекар, тур-
кменар (1926-йис), ахпа азиатский 
амай халкьар (тажикар, къиргъи-
зар, къазахар) кьилдин союзный 
республикаяр хьана СССР-дик 
экечIзава. Анра виринра, гьел-
бетда, Россиядин куьмек галаз, 
халкьдин гьукум гъалиб жезва. 
Ватандин ЧIехи дяведилай вилик 
йисара (1938-1940) румынрин 
гъиляй акъатна Молдавия, немсе-
рин миллетчийрин таъсирдикай 
хкатай Прибалтикадин (Литва, 
Латвия, Эстония) пуд республи-
кани СССР-дик ахкатзава.

Тарихдин хейлин гъалатIар 
гила малум жезва. Гьа дяведин 
вири йисара Прибалтикадин 
халкьарин миллетбазвилин (фа-
шизмдин) руьгь санизни фенва-
чир. Советрин девирдани винелай 
шир янавайтIани, къенин девир-
дани гьа фашизмдиз вафалувал, 
Россиядиз авай адават мадни 
къизгъин я. Гьа икI, Украинадин 
миллетчивилин, бендеровчий-
рин, Галичинадин лишанриз ва 

амалриз Советрин лидерар вилер 
мичIна (акьална) килигиз хьана. 
Тарихдин гъалатIар дуьз хъувун 
гьич регьят кар туш.

Арадал яваш-яваш атайвал, 
гьа чIуру крар, шулугъарни га-
лаз, СССР садлагьана са юкъуз 
чкIанвач. Ам дявеяр, ягъунар 
галаз чукIурзава. Государстводин 
фундаментдин къванер яваш-
яваш виликамаз акъудиз башла-
мишзава. СССР чкIайди 1991-йис 
яз гьисабзаватIани, ам чукIурун 
гьеле Горбачев властда амаз баш-
ламиш хьанва. Кьил кутурбур 
прибалтар я. Батмиш жезвай ги-
мидай кьифер катдайвал, сифте 
катайбур гьабур хьана. 1988-йисуз 
и пуд республика чпин арада мес-
лят хьана СССР-дин Верховный 
Советдин нубатдин сессиядал 
ачухдиз дипломатический демарш 
(акун алаз аксивал) малумарна чеб 
СССР-дикай хкечIзавайди хабар 
гузва. Абуру махсус деклараци-
яр кьабулна суверенный (аслу 
тушир) чпин кьилдин уьлквеяр 
лишанламишзава. Амма ахьтин 
гьерекатралди и миллетривай 
СССР чукIуриз хьанач. Гьакъ-
икъатда ам чукIурайди РСФСР 
вич я. Государствообразующий, 
виридалайни чIехи, къваларив 
амай миллетрин республикаяр 
кIватIнавай республика яз ада 
вичи вичин суверенитет (аслу 
туширвал) малумарзава – никай ва 
я нилай аслу туширвал ятIа чиз-
вач – амай республикаяр вичикай 
гьарнихъ катарзава.

Мумкин я, бязибуру и кар 
гуьзетни ийизвай, абуруз къа-
лурай и рехъ бегенмишни хьа-
на. Кавказдин республикайра 
миллетчи лидерар пайда жезва, 
чпин суверенитетар малумарна 
пуд цIийи уьлкве арадал къвез-
ва – Азербайджан, (Муталибов), 
Грузия (Гамсахурдиа), Армения 
(Тер-Петросян). Гуьзетзавайвал, 
абуруз Россиядикай са кIусни 
хушни авач, гьадакай яргъа жез 
алахънава, чеб цуьк акъудна-
вай цIийи, аслу тушир, вири 
булвилелди авай уьлквеяр жеда 
лугьуз эйфорияда авай. Средний 
Азиядин республикайрани гьа 
ихьтин гьерекатар-гьалар арадал 
къвезва, гьа инрани виридахъ чеб 
кьилди хьайила вири крар къулай 
жеда лугьудай фикиррин есирда 
аваз хвешивилера авай. Амма 
лап фад кьилер чкадал хтана чеб 
эхкъечIиз тежедай дерин фурариз 
аватнавайдан гъавурда акьазва. 
Гьа Россияда хьиз тарашунар, 
къакъудунар, чуьнуьхар инрани 
гегьеншдиз чкIизва. Приватиза-
цияр, олигархар, цIийи буржуяр 
виринра лап фад пайда жезва.

Гьа са вахтунда цIийи уь-
лквейрин кьилера авай лидерар 
лап фад текдиз, куьмек галачиз 
яшамиш хьун четин кар тирдан 
гъавурда акьазва. Абур санал 
кIватI хъийидай са жуьредин си-
стема (тешкилат) герек тир. Гьа 
икI СНГ арадал къвезва (Содру-
жество независимых государств). 
Ам СССР-дикай гзаф яргъа я. 
В.Ленинан гафаралди лагьайтIа, 
кам вилик, кьве кам кьулухъ хьана 
(«Шаг вперед – два шага назад»). 
СССР – Советрин Союз сих са 
уьлкве тиртIа, СНГ аник квай 
уьлквеяр сад садалай аслу тушир, 
садни садаз са рекьяйни мажбур 
тушир, гьардахъ вичин сергьятар, 
политика, идеология, кьушунар ва 
амай государстводин атрибутар 
лишанар авай уьлкеяр я. Анжах 
экономика виринра буржуазный 
(рынокдинди), къара жемят гьат-
навай гьал виринра ухшамишди 
хьанвай.

(КьатI ама)

Дагъустандиз 
– цIийи машинар

Дагъустанди школаяр патал тайинарнавай 55 
автобус ва тади куьмекдин 21 автомобиль къачуна. 
Идан гьакъиндай экономика вилик тухунин дурумлу-
вал таъминарунин рекьяй Оперштабдин заседанидин 
вахтунда РД-дин 1-вице-премьер Руслан Алиева 
хабар гана. РФ-дин Президентдин тапшуругъдалди 
тади куьмекдин автомобилар маса къачун патал 6 
миллиард манат чара авунва, лагьана Алиева. Ада 
алава хъувурвал, республикади тади куьмекдин 21 
машин къачунва. Абур муниципалитетрин гьакъикъи 
игьтияжар, агьалийрин кьадар гьисаба кьуналди, 
абурун арада пайда. 

«Идахъ галаз санал винидихъ къейднавай тап-
шуругъдин бинедаллаз Дагъустанди школаяр патал 

тайинарнавай 55 автобус къачуна. За а кардал фикир 
желбзава хьи, Дагъустандин вири пипIера авай аялри 
хъсан шартIара ерилу образование къачун лазим я», 
– къейдна Алиева.   

Обелиск къайдадиз хкана

АЛЛАГЬЯР АБДУЛГЬАЛИМОВАН – 80 ЙИС

ООО «Газпром межрегионгаз 
Махачкала» напоминает

Муаллим ва шаир
Аскердин тIвар 

эбеди авуна

Внимание, 
вакансия!

Объявление!

Дагъустан Республикадин 
Мегьарамдхуьруьн рай-
ондин Гъепцегьрин хуьре 

Жуьрэтлувилин ордендин сагьиб 
Росгвардиядин Махачкъаладин 
соединениедин жергедин аскер, 
вич аскервилин буржи тамамар-
дайла игитвилелди телеф хьайи 
Дасим Муслимован къамат эбеди 
авунин рекьяй серенжем кьиле 

фена. Адан тIварунихъ хуьре авай 
куьче янава. Серенжемда телеф 
хьанвайдан мукьва-кьилийри, 
къуллугъдин юлдашри, чкадин 
администрациядин, военный 
комиссариатдин векилри ва хуь-
руьнэгьлийри иштиракна.

Командованиедин ва вири 
личный составдин тIварунихъай 
телеф хьанвай аскердин мукьва-

кьилийриз соединениедин офи-
цер, майор Евгений Ставьяненко-
ди башсагълугъвал гана. «Дасим 
куьруь, амма лайихлу уьмуьр яша-
миш хьана. Ам къе чи патав гвач 
лагьана чна гзаф гьайиф чIугвазва. 
Ам гьамиша юлдашрин куьмекдиз 
къвез гьазур намуслу инсан ва 
умудлу дуст тир. Чна вирибуру 
адал дамахзава. Гьикьван вахт 
алатайтIани, чна адан игитвал 
ва адан тIвар рикIелай ракъур-
дач», – лагьана офицерди. Телеф 
хьанвайдан мукьва-кьилийри 
игитдин тIвар эбеди авуниз талукь 
къарар кьабулунай муниципаль-
ный райондин руководстводиз 
чухсагъул лагьана. Серенжем 
мемориальный къулунив цуьквер 
эцигуналди бегьем хьана. Идалай 
кьулухъ, кIватI хьанвайбуру телеф 
хьанвайди са декьикьада кисна 
акъвазуналди рикIел хкана. 

РикIел хкин, Дасим Муслимо-
ва 2019-йисалай къайдаяр хуьдай 
кьушунра къуллугъзавай. Ам 
2022-йисан февралдиз женгинин 
везифа тамамарзавайла телеф 
хьана. Россиядин Федерациядин 
Президентдин Указдалди махсус 
военный серенжем кьилиз акъ-
удзавай вахтунда жуьрэтлувал 
ва игитвал къалурунай жергедин 
аскер Дасим Муслимов телеф 
хьайидалай кьулухъ Жуьрэтлу-
вилин ордендиз лайихлу хьана.         

В связи с предстоящим началом отопитель-
ного сезона 2022-2023гг. поставщик газа в Даге-
стане напоминает о необходимости проведения 
каждым абонентом расчетов за потребленный  
природный газ.

Потребителям, имеющим задолженность, 
необходимо срочно погасить её. Неоплата или 
неполная оплата потребленного газа в течение 
двух месяцев является основанием для приоста-
новления газоснабжения. 

Сегодня удобно и просто заплатить за газ без комиссии и очередей 
можно в «Личном кабинете абонента» на сайте www.mkala-mrg.ru или 
скачав мобильную версию «Мой ГАЗ» на свой смартфон. В приложении 
«МойГАЗ» отражается история ваших платежей и накопленный долг. 

РД-дин экономикадин Министерстводи чкадин инициативайрин те-
реф хуьнин программа кьилиз акъудунин сергьятра аваз Хинерин хуьре 
Ватандин ЧIехи дяведа телеф хьайи аскерриз эцигнавай обелиск ремонт-
на бегьемарна. Монументдив фидай 155 кIарцIин гурарар туькIуьрнава. 

Эсил Ахцегь райондин 
Мичегьрин хуьряй тир  
Аллагьяр  Дашдемиро-

вич  Абдулгьалимов  кьисметди 
Мегьарамдхуьруьн райондин 
Хутун-Къазмайрин хуьруьз 
акъудна.

Ада Тагьирхуьруьн-Къаз-
майрин юкьван школа, ДГУ-
дин филологиядин факультет 

акьалтIарна. Советрин Арми-
ядин жергейра къуллугъна. 
Хтана, Каспийскдин “Дагди-
зель” заводда, гуьгъуьнлай 
Тагьирхуьруьн-Къазмайрин 
аялрин кIвале тербиячиви-
ле, 1976-йисалай инихъ саки 
къенин йикъаралди Хутун-
Къазмайрин юкьван школада 
муаллимвиле кIвалахна.

Адан эсерар “Жегьилрин 
сесер” (1983), “Къизилгуьлрин 
мани” (1986) умуми кIватIалриз 
акъатна. Вичин хсуси эсеррин  
“Вацран эквер”, “Зарлу гъе-
тер”, “Умудлу сегьер”, “Ялавлу 
рикIер” ктабар кIелдайбурув 
агакьарна.

2015-йисуз ам РФ-дин пи-
сателрин Союздин членвиле 
кьабулна. Аллагьяр Абдулгьа-
лимова, бубайрин ватан тир 
Ахцегьални Мичегьал ашукь 
касди, анра жезвай саки вири 
мярекатра иштиракзава. Чна 
юбилярдиз ва адан мукьва-кьи-
лийриз агакьнавай дережаяр 
мубаракзава.

Продается земельный уча-
сток площадью 1500 квадрат-
ных метров в районе «Кал». 
Отличное место для строитель-
ства жилого дома и ведения 
подсобного хозяйства: есть 
вода, дорога, «зеленка», доступ 
к электричеству и природному 
газу. Цена договорная, обра-
щаться по телефону: 8-988-654-
59-49.

В редакцию Ахтынской рай-
онной газеты «ЦIийи дуьнья» 
(Новый мир) требуется корре-
спондент.

Если вы ответственный, энер-
гичный, коммуникабельный че-
ловек с высшим образованием 
и знанием родного языка, то, 

возможно, это ваш шанс про-
явить себя и найти интересную 
творческую работу в дружном 
коллективе на благо родного края.

По всем интересующим во-
просам обращаться по телефону: 
8 988 654 59 49. 

Аллагьяр АБДУЛГЬАЛИМОВ

            ЖЕГЬИЛВАЛ

Жегьилвилиз хас я вири хесетар,
Гьам шадвилер, гьам кIанивал, 
гьуьжетар.
Яш хьайила, рикIел хкиз ацукьда,
ГьакI хьанай жал?! ТIуб сара кьаз 
амукьда.

Эхь, гьакI хьанай, къул чIугвада 
дустуни,
Серт балкIандин кIула авай вах-
тунин…
Вахтар къведа кихлигда чун же-
гьилриз,
Тикрарзавай гелер чун фей жигъ-
иррин.

РикIеллама: февралдин варз аяз 
гвай,

Тарцин хилер жакь-жакь ийиз 
рахазвай.
Рушни гада бейхабар тир…ахвар 
тир,
Заз акурди а жегьилрин гатфар 
тир.

Дар-дарискъал тек инсан фир 
муькъвел са
Акъазнавай: алкIана сив сивел са.
Гьинва аяз? Теменрава чимивал,
Бес им тушни уьмуьрда са же-
гьилвал?!

ТIебиатни муьтIуьгъ хьанвай 
гьиссериз!
Йигин вацIни есирдавай сирерин.
Муькъуьн кьиле акъвазнавай 
инсанар,
ЧIуриз такIанз жегьилвилин ли-
шанар…

             КЬУДАР

Хкаж жезва лацу лифер –
Лезги чилин авазар.
Ачух жезва къизилгуьллер –
Руьгьдин гегьенш дарвазар…

           *** 
Куьдуьр ядай балкIан хьиз,
Валлагь, вунни тупал я.
АкI жемир вун такIан хьиз,
Къадим хьанвач, тупIал я…

            ***
Пур янавай балкIан хьиз,

Вилералла чешмегар.
Тахтунава аслан хьиз,
Гъиляй чIугваз теспягьар…

***
Лезги мани, лезги аваз,
Ракъин нур хьиз чукIурай.
Мел-межлисра хъуьрез, къугъваз,
Гьиссер гуьл хьиз куькIуьрай.

           ***
Ингье хуьре мехъер ава:
Ван алахъна зуьрнейрал.
Далдамди хар къуриз цава,
Ша лугьузва сегьнейрал.

           ТЕБРИК

Дуьньядавай хъсанвилер,
КIанзава чаз вахъ хьана.
Вун къекъвезвай рекьерани
Даим цуькни рагъ хьана.

И гатфарин гуьзел юкъуз,

Теспача я архаяр.
Ваз тебрикиз, сагълугъ лугьуз,
Дуьзмишнава суфраяр.

Къуй ви уьмуьр демина хьуй,
Хзанрин вун кьилеваз.
Виш йисара кефина хьуй,
Такабур кьил виневаз.

    ЛЕЗГИ ЧIАЛ

Зи лезги чIал,
Зи лув я вун гьиссерин!
Зи лезги чIал,
Зи сув я вун цуькверин!

Вун сирдаш я,
Эхь, юлдаш я сирерин!
Зи дерт-гъам я,
Зи илгьам я…
Чад хьиз къизмиш рикIерин..!


